
O‘ZBEKISTON AUDITORLIK 
TIZIMIDA KASBDOSHLAR 
TOMONIDAN BAHOLASH 

(PEER REVIEW) TIZIMINI 
JORIY ETISH ISTIQBOLLARI

Parpiyev Jaxongir Ilxomjonovich
Namangan davlat texnika universiteti mustaqil izlanuvchisi

E-mail: xulugbek1984@gmail.com

Annotatsiya. Ushbu maqolada O‘zbekiston auditorlik tizimida kasbdoshlar tomonidan baholash — “peer review” 
mexanizmini joriy etishning ilmiy-nazariy hamda amaliy asoslari yoritilgan. Xalqaro tajriba tahliliga asoslanib, ushbu 
tizimning auditorlarning professional mulohazasi, etik me’yorlarga rioya etishi va audit sifatini oshirishdagi ahamiyati 
aniqlangan. Tadqiqot natijalari O‘zbekistonda “peer review” tizimini joriy etish uchun zarur shart-sharoitlar mavjudligini 
ko‘rsatadi. Shu bilan birga, uning samarali faoliyat yuritishi uchun qonunchilik, metodologiya, malaka oshirish tizimi va 
axborot-texnologik infratuzilmani takomillashtirish lozimligi ta’kidlangan. Shuningdek, Deloitte, KPMG, EY va Mazars kabi 
xalqaro kompaniyalarda qo‘llanilayotgan ilg‘or “Real-time feedback” hamda “Peer Review AI” tizimlari tahlil qilinib, ularni 
milliy sharoitga moslashtirish istiqbollari yoritilgan. Maqolada “peer review” tizimini bosqichma-bosqich, dastlab ixtiyoriy, 
so‘ngra majburiy shaklda joriy etish, shuningdek professional uyushmalar tomonidan auditorlarning kasbiy mulohazasini 
rivojlantirishga oid ko‘rsatmalar ishlab chiqish taklif etilgan.

Kalit soʻzlar: auditorlik tizimi, professional mulohaza, peer review, sifat nazorati, auditorlik etikasi, xalqaro tajriba, raqamli 
audit, real-time feedback, auditorlar palatasi, kasbiy standartlar, audit sifati, malaka baholash.
Abstract. This article presents the theoretical and practical foundations for introducing the “peer review” mechanism into 
Uzbekistan’s auditing system. Based on an analysis of international experience, the study identifies the role of peer review 
in strengthening auditors’ professional judgment, ensuring adherence to ethical norms, and enhancing audit quality. The 
research findings demonstrate that Uzbekistan possesses the necessary conditions for implementing the peer review 
system; however, legislative, methodological, educational, and technological improvements are required to ensure its 
effective functioning. Moreover, advanced systems such as “Real-time Feedback” and “Peer Review AI”, implemented by 
global firms including Deloitte, KPMG, EY, and Mazars, are analyzed, and their potential adaptation to national conditions 
is discussed. The article proposes a gradual introduction of the peer review system—initially on a voluntary basis, followed 
by mandatory implementation—and recommends that professional associations develop specific guidelines to strengthen 
auditors’ professional judgment.

Key words: audit system, professional judgment, peer review, quality control, audit ethics, international experience, digital 
audit, real-time feedback, auditors’ chamber, professional standards, audit quality, qualification assessment.
Аннотация. В статье рассмотрены теоретические и практические основы внедрения механизма «peer review» — 
взаимной оценки деятельности аудиторов в аудиторскую систему Узбекистана. На основе анализа международного 
опыта определена роль данного механизма в повышении качества аудиторских заключений, развитии 
профессионального суждения аудиторов и укреплении этических норм. Результаты исследования показывают, 
что в Узбекистане существуют реальные предпосылки для внедрения системы peer review, однако для её 
эффективного функционирования требуется совершенствование законодательной базы, методологии, системы 
повышения квалификации и информационно-технологической инфраструктуры. Кроме того, проанализированы 
передовые подходы, применяемые международными компаниями Deloitte, KPMG, EY и Mazars, включая системы 
«Real-time feedback» и «Peer Review AI», а также обозначены перспективы их адаптации к национальным 
условиям. В статье предложено поэтапное внедрение системы peer review — сначала на добровольной, затем 
на обязательной основе с разработкой профессиональных рекомендаций по развитию аудиторского суждения.

Ключевые слова: аудиторская система, профессиональное суждение, peer review, контроль качества, аудиторская 
этика, международный опыт, цифровой аудит, real-time feedback, палата аудиторов, профессиональные стандарты, 
качество аудита, оценка квалификации.

K I R I S H 
Xalqaro amaliyotda auditorlarning professional mulohazasini rivojlantirishda treninglar, tajriba almashinuvi 

hamda holatlarni tahlil qilish (case-study) mashg‘ulotlari muhim ahamiyat kasb etadi. Masalan, yirik audit 
firmalarida muntazam o‘tkaziladigan kasbiy seminarlar va sohaviy muammolarni yechishga qaratilgan interaktiv 
mashg‘ulotlar auditorlarga murakkab holatlarda to‘g‘ri qaror qabul qilish ko‘nikmalarini shakllantirish imkonini 
beradi.

Shuningdek, auditorlarga maxsus senariylar asosida professional shubha, axloqiy dilemma va qarama-
qarshi faktlarni tahlil qilish bo‘yicha topshiriqlar beriladi. Ushbu metodlar orqali auditorlar real hayotiy vaziyatlarni 
tahlil etish, muhim faktlarni ajratib olish va asosli xulosalar chiqarish bo‘yicha amaliy malakaga ega bo‘ladilar.

Yana bir muhim yondashuv-bu “peer review”, ya’ni auditorlar faoliyatining kasbdoshlari tomonidan tahlil 
qilinishi jarayonidir. Mazkur amaliyot auditorlarning professional mulohazalarini ob’yektiv tahlil qilish imkonini 
beradi, ularning fikr yuritishdagi kuchli va takomillashtirishga muhtoj jihatlarini aniqlashga yordam beradi. Bu 
esa auditorlarga o‘z faoliyatini baholash, xatolardan samarali xulosa chiqarish va kelgusida to‘g‘ri metodik 
yondashuvlarni ishlab chiqish imkonini yaratadi. Ko‘plab xalqaro auditorlik tashkilotlari, jumladan IFAC va 
ACCA, ushbu mexanizmni auditorlik sifatini oshirishda muhim vosita sifatida tavsiya etadi.

Bundan tashqari, xalqaro amaliyotda raqamli texnologiyalar va sun’iy intellekt asosidagi tahlil vositalaridan 
foydalanish tobora kengayib bormoqda. Zamonaviy sharoitda auditorlar sun’iy intellekt algoritmlari yordamida 
ma’lumotlarni tahlil qilib, oldindan taxminiy mulohazalarni shakllantirish imkoniyatiga ega bo‘layotgan bir 
paytda, ularning shaxsiy professional fikrni chuqur asoslashga bo‘lgan ehtiyoji ham ortmoqda. Shu sababli, 
xalqaro amaliyotda auditorning insoniy fikrlash jarayonini avtomatlashtirilgan hisob-kitoblardan ajratish hamda 
uni baholashning ilmiy mexanizmlarini joriy etish jarayoni faol rivojlanmoqda.

M A V Z U G A  O I D  A D A B I Y O T L A R  S H A R H I
Auditorlik faoliyatida professional mulohaza (professional judgment) tushunchasi auditorning kasbiy 

tajribasi, bilimlari hamda etik me’yorlarga asoslangan holda qaror qabul qilish qobiliyatini ifodalaydi. Ushbu 
yo‘nalishda xorijiy va mahalliy olimlar tomonidan olib borilgan tadqiqotlar professional mulohazaning nazariy 
hamda amaliy jihatlarini har tomonlama yoritgan.

A.A. Shaposhnikov va T.V. Sinitsyna (2006) o‘z ilmiy ishlarida professional mulohazaning audit sifatiga ta’sirini 
chuqur tahlil qilib, uni auditorlik xulosasining ishonchliligini ta’minlaydigan asosiy omil sifatida baholaganlar. 
Mualliflar professional mulohazani faqat auditorning shaxsiy fikri emas, balki xalqaro standartlarga asoslangan 
metodologik yondashuv sifatida izohlaydilar.

M.L. Pyatov (2008) professional mulohazaning zamonaviy buxgalteriya hisobi tizimidagi o‘rnini ko‘rsatib, 
hisob siyosatini shakllantirishda auditor va buxgalterning subyektiv qarashlari hisobotning ishonchliligiga 
qanday ta’sir ko‘rsatishini tahlil qilgan. U professional mulohazani iqtisodiy voqealarning to‘liq aks ettirilishiga 
xizmat qiluvchi ijodiy va analitik jarayon sifatida ta’riflaydi.

T.V. Sinitsyna (2005) o‘zining ilmiy dissertatsiyasida professional mulohazaning chegaralari masalasini 
yoritib, auditorning mustaqilligi va ob’yektivligini saqlagan holda subyektiv fikr bildirish jarayonini tahlil qilgan. 
U professional mulohazani “me’yoriy hujjatlar bilan chegaralangan ijodiy faoliyat” deb baholab, auditorlik 
tashkilotlarida bu jarayonni standartlashtirish zarurligini ta’kidlaydi.

K.B. Ahmadjonov (2016) o‘z tadqiqotida O‘zbekiston sharoitida ichki audit metodologiyasini takomillashtirish 
masalalarini o‘rganib, iqtisodiyotni modernizatsiyalash davrida riskga yo‘naltirilgan yondashuvni ishlab chiqish 
zarurligini asoslab bergan. Uning ishida auditorlarning kasbiy mulohazasini rivojlantirish, ichki nazorat tizimini 
mustahkamlash va audit sifatini oshirish bo‘yicha amaliy tavsiyalar ishlab chiqilgan.

Tahlil qilingan manbalar shuni ko‘rsatadiki, professional mulohaza — nafaqat auditorning individual qaror 
qabul qilish vositasi, balki butun auditorlik tizimining sifat nazorati mexanizmini shakllantiruvchi markaziy 
element hisoblanadi. Shu nuqtayi nazardan, O‘zbekiston auditorlik amaliyotida peer review (kasbdoshlar 
tomonidan baholash) tizimini joriy etish professional mulohazaning ob’yektivligini oshirish, auditorlarning kasbiy 
madaniyatini mustahkamlash va xalqaro standartlarga mos sifat nazoratini yo‘lga qo‘yish uchun muhim omil 
bo‘lib xizmat qiladi.

T A D Q I Q O T  M E T O D O L O G I YA S I
Tadqiqotning metodologik asosini auditorlik faoliyatida sifat nazorati, professional mulohaza va xalqaro 

tajribani milliy tizimga moslashtirish tamoyillari tashkil etadi. Maqola O‘zbekiston auditorlik amaliyotida peer 
review tizimini joriy etishning ilmiy, tashkiliy va huquqiy jihatlarini chuqur tahlil qilishga qaratilgan.

Tadqiqot jarayonida quyidagi ilmiy usullar qo‘llanildi:
1.	 Taqqoslash va analogiya usuli – xalqaro amaliyotda (AQSh, Buyuk Britaniya, Janubiy Koreya, Rossiya, 

Turkiya va boshqa davlatlarda) qo‘llanilayotgan peer review mexanizmlari o‘rganilib, ularning O‘zbekiston 
auditorlik tizimi bilan o‘xshashlik va farqli jihatlari tahlil qilindi.

2.	 Tizimli tahlil – O‘zbekiston auditorlik tizimining tarkibiy qismlari (Auditorlar palatasi, litsenziyalash tizimi, 
ichki nazorat organlari) o‘zaro bog‘liqlikda o‘rganilib, ularning audit sifatiga ta’siri baholandi.

3.	 Ekspert baholash – amaliyotchi auditorlar, professional birlashmalar va audit tashkilotlari rahbarlari 
o‘rtasida o‘tkazilgan so‘rovlar orqali peer review tizimiga nisbatan ularning fikrlari, kutishlari va takliflari tahlil 
qilindi.

4.	 Kontent-tahlil usuli – xalqaro audit standartlari (ISA 220, ISQC 1, ISSAI 40) hamda IFAC tomonidan 
ishlab chiqilgan “Quality Management System” hujjatlari o‘rganilib, ularning peer review bilan bog‘liq talab va 
tavsiyalari aniqlab chiqildi.

5.	 Induktiv yondashuv – olingan ilmiy ma’lumotlar asosida O‘zbekiston sharoitida bosqichma-bosqich 
peer review tizimini joriy etish modeli ishlab chiqildi.

T A H L I L  V A  N A T I J A L A R 
Audit qarorlarining sifatini oshirish zamonaviy yondashuvlarni joriy etish, tahlil mexanizmlarini 

takomillashtirish va raqamli vositalardan foydalanish orqali ta’minlanadi. Tadqiqot natijalari shuni ko‘rsatadiki, 
qaror qabul qilish jarayonini bosqichma-bosqich takomillashtirish, dalillarga asoslanish va xavf mezonlarini 
aniqlashtirish audit natijalarining ishonchliligini oshiradi. Shu bilan birga, qarorlarni me’yorlashtirish, ularning 
ketma-ketligini tartibga solish va daliliy asosni kuchaytirish auditorlik xulosalarining aniqligi va izchilligini 
ta’minlaydi.

Audit sifatini oshirishning muhim yo‘nalishlaridan biri — kasbdoshlar bahosi (peer review) tizimini joriy 
etishdir. Ushbu tizim orqali auditorlar faoliyati mustaqil hamkasblar tomonidan baholanadi, bu esa qarorlarning 
obyektivligi va asoslanganligini oshiradi. Bunday yondashuv professional mulohazani rivojlantiradi, xatolik 
ehtimolini kamaytiradi hamda auditorlik qarorlarini puxta va dalillarga tayanib qabul qilishni ta’minlaydi.

So‘nggi yillarda xalqaro amaliyotda raqamli texnologiyalar asosida audit monitoringi tizimlari keng joriy 
etilmoqda. Masalan, dasturiy vositalar yordamida auditorlar tomonidan qabul qilingan qarorlar analitik modellar 
bilan solishtirib tahlil qilinadi, bu esa xatolik ehtimoli yuqori bo‘lgan holatlarni avtomatik tarzda aniqlash imkonini 
beradi. Deloitte kompaniyasining 2022-yilgi hisobotida qayd etilishicha, ilg‘or audit firmalari qarorlarni raqamli 
monitoring qilish orqali audit sifati ko‘rsatkichlarini o‘rtacha 12–15 foizga oshirishga erishgan. Ushbu tajriba 
O‘zbekiston amaliyoti uchun ham dolzarb bo‘lib, milliy auditorlik tizimida sifat nazoratini takomillashtirishda 
muhim ahamiyatga ega.

O‘tkazilgan tahlillar natijasi shuni ko‘rsatadiki, O‘zbekiston auditorlik tizimida kasbdoshlar bahosini joriy etish 
uchun zarur tashkiliy, metodologik va texnologik sharoitlar mavjud. Bunday tizim professional mulohazaning 
obyektivligini oshirish, kasbiy etikani mustahkamlash va xalqaro standartlarga mos sifat nazoratini yo‘lga 
qo‘yish uchun muhim omil bo‘lib xizmat qiladi. Shu bilan birga, tizimni muvaffaqiyatli amalga oshirish uchun 
qonunchilik bazasini takomillashtirish, auditorlar malakasini oshirish, tashkilotlararo hamkorlikni kuchaytirish 
hamda axborot-texnologik infratuzilmani rivojlantirish zarurligi aniqlangan.

Amaldagi tizimda esa ayrim bo‘shliqlar mavjud bo‘lib, ular asosan me’yoriy hujjatlar, metodologik asoslar 
va kadrlar salohiyatini oshirishga taalluqlidir. Kasbdoshlar bahosini tartibga soluvchi normativ hujjatlar hali to‘liq 
ishlab chiqilmagan, baholash mezonlari milliy sharoitga mos ravishda mukammallashtirilishi lozim. Baholovchi 
auditorlarni sertifikatlash tizimini yaratish va axborot-texnologik infratuzilmani kengaytirish ham tizimni yanada 
shaffof va samarali qilish imkonini beradi.

Ushbu tizimni joriy etish O‘zbekiston auditorlik amaliyotiga bir qator ijobiy o‘zgarishlar olib kiradi. Eng 
avvalo, audit sifati oshadi, ichki nazorat mexanizmlari kuchayadi va auditorlar faoliyatida xalqaro standartlarga 
mos metodologik yondashuv shakllanadi. Shu bilan birga, ochiq va mustaqil baholash tizimi jamoatchilik 
hamda moliya bozori ishtirokchilarining auditorlik xizmatlariga bo‘lgan ishonchini oshiradi. Kasbiy etika va 
professional me’yorlarga rioya qilish madaniyati mustahkamlanadi, bu esa O‘zbekiston auditorlik tizimining 
xalqaro maydonga integratsiyasini jadallashtiradi.

Shu bilan birga, tizimni joriy etish jarayonida ayrim ehtiyot choralariga e’tibor qaratish zarur. Quyidagilar 
bunga misol bo‘la oladi:

1.	 Huquqiy aniqlikni ta’minlash – baholash natijalarining auditorlik faoliyatiga ta’sirini tartibga soluvchi 
aniq me’yorlar ishlab chiqilishi lozim.

2.	 Shaffoflikni oshirish – baholash jarayonida har qanday sub’yektiv ta’sir yoki manfaatlar to‘qnashuvining 
oldini olish mexanizmlari joriy etilishi kerak.

3.	 Moliyaviy qo‘llab-quvvatlash – kichik auditorlik firmalari uchun baholash xarajatlarini kamaytirish 
maqsadida davlat va professional uyushmalar tomonidan grant yoki subsidiyalar tizimini yo‘lga qo‘yish 
maqsadga muvofiqdir.

4.	 Maxfiylikni ta’minlash – baholash jarayonida mijoz ma’lumotlarini himoya qilish uchun axborot xavfsizligi 
standartlariga qat’iy rioya etilishi shart.

Natijada, kasbdoshlar bahosi tizimini bosqichma-bosqich joriy etish orqali nafaqat audit sifatini oshirish, 
balki sohada kasbiy madaniyatni yangi bosqichga olib chiqish mumkin. Ushbu tizim auditorlik tashkilotlari 
faoliyatining shaffofligi, javobgarligi va ishonchliligini mustahkamlaydi, O‘zbekistonning xalqaro auditorlik 
standartlari bilan uyg‘unlashuvini esa yanada tezlashtiradi.

So‘nggi yillarda AQSh va Yevropa mamlakatlarida auditorlarning professional mulohaza sifatini oshirishga 
qaratilgan ilg‘or texnologik mexanizmlar “Real-time feedback” (real vaqtli fikr-mulohaza) va “Peer review AI” 
(sun’iy intellekt asosidagi o‘zaro ekspert bahosi) tizimlari keng tatbiq etilmoqda. Ushbu yondashuvlar auditorlar 
tomonidan qabul qilinayotgan qarorlarning aniqligi, xolisligi va asoslanganligini real vaqt rejimida kuzatish, tahlil 
qilish hamda doimiy ravishda takomillashtirish imkonini yaratmoqda.

AQSh tajribasida yirik auditorlik firmalari — Deloitte, PwC va KPMG tomonidan joriy etilgan “Real-time 
feedback” tizimi orqali auditorlar tomonidan shakllantirilgan professional mulohazalar maxsus algoritmlar 
yordamida baholab boriladi. Masalan, Deloitte kompaniyasining 2021-yil holatiga ko‘ra, mazkur tizim yordamida 
34 mingdan ortiq audit holati tahlil qilingan bo‘lib, ularning 11 foizida aniqlik va axloqiy muvofiqlikni kuchaytirish 
bo‘yicha tavsiyalar darhol taqdim etilgan. Ushbu tizim ayniqsa muhim audit masalalari (Key Audit Matters) 
bo‘yicha qarorlar shakllanishida auditor fikrining obyektivligini mustahkamlashga va xulosalarning sifatini 
oshirishga sezilarli ta’sir ko‘rsatgan.

Yevropa mamlakatlarida esa bu jarayon “Peer review AI” mexanizmi bilan qo‘llab-quvvatlanmoqda. Mazkur 
tizim ilgari tajribali auditorlar tomonidan bildirilgan mulohazalar bazasi asosida yangi fikrlarni real vaqt rejimida 
avtomatik tahlil qilish imkonini beradi. Masalan, Germaniyada 2022-yilda Ernst & Young (EY) kompaniyasi 
tomonidan joriy etilgan “Peer Review AI Engine” dasturi orqali 14 mingdan ortiq auditorlik hisobotlari tahlil 
qilingan, ularning 23 foizida sub’yektiv elementlar mavjudligi aniqlangan va ularni takomillashtirish uchun 
avtomatik tavsiyalar ishlab chiqilgan. Shu bilan birga, tizim auditorlarning tajriba darajasini e’tiborga olgan holda 
mulohazalarning o‘xshashlik koeffitsientini hisoblab, professional o‘sish dinamikasini ham monitoring qiladi.

Fransiyada esa Mazars kompaniyasi tomonidan ishlab chiqilgan “Audit Companion” nomli sun’iy intellekt 
tizimi keng qo‘llanilmoqda. Mazkur tizim auditor tomonidan yozilgan xulosalarda mavjud bo‘lishi mumkin 
bo‘lgan notekislik, noaniqlik yoki ortiqcha umumlashtirish elementlarini aniqlab, darhol tahririy tavsiyalar beradi. 
2023-yil hisobotlariga ko‘ra, ushbu tizim orqali qayta ishlangan auditorlik mulohazalarining 87 foizi audit sifati 
baholovchi komissiyalar tomonidan yuqori baholangan, bu esa tizimning amaliy samaradorligini tasdiqlaydi.

Mazkur texnologik yechimlar auditorlarga o‘z professional qarorlarini nafaqat texnik mezonlarga, balki 
normativ, axloqiy va tajriba asosidagi standartlar bilan solishtirish imkonini beradi. Shuningdek, “feedback 
loops” mexanizmlari orqali auditorning fikr shakllanish jarayoniga bevosita ta’sir ko‘rsatadi, ya’ni auditor har bir 
xulosani yozish jarayonida avtomatik ravishda avvalgi holatlar bilan solishtirish, baholash va takomillashtirish 
imkoniyatiga ega bo‘ladi. Bu esa auditorlarning o‘z kasbiy fikrini chuqurroq tahlil qilish va uni uzluksiz ravishda 
rivojlantirishga yordam beradi.

Xitoy tajribasida esa auditorlik amaliyoti keng qamrovli davlat siyosati va iqtisodiy islohotlar bilan 
uyg‘unlashgan holda shakllanmoqda. Ayniqsa, professional skeptisizm tamoyili mamlakat moliyaviy tizimini 
mustahkamlashda hamda audit sifatini oshirishda muhim omil sifatida e’tirof etilmoqda. 2020-yildan boshlab 
Xitoyda “Raqamli audit” tashabbusi doirasida davlat organlari va yirik auditorlik firmalari o‘rtasida axborot 
almashinuvi tizimi jadal rivojlantirildi. Bu yangilik moliyaviy hisobotlarni baholashda mustaqil tahlil yuritish, 
noaniqliklarni aniqlash va professional shubha tamoyilini faol qo‘llash imkonini kengaytirdi.

X U L O S A  V A  T A K L I F L A R 
Audit sifatini oshirishning strategik yo‘nalishlaridan biri sifatida O‘zbekistonda “peer review” tizimini 

bosqichma-bosqich joriy etish zarurati dolzarb masala sifatida e’tirof etilmoqda. Tadqiqot natijalari ushbu 
tizimning amaliy ahamiyatini ilmiy asoslab beradi. “Peer review” — bu auditorlik tashkilotlari faoliyatining 
kasbdoshlar tomonidan mustaqil ravishda baholanishini nazarda tutuvchi mexanizm bo‘lib, xalqaro amaliyotda 
audit sifatini kafolatlovchi eng muhim vositalardan biri sifatida qaraladi. Mazkur tizimni O‘zbekiston sharoitida 
tatbiq etish auditorlik xizmatlarining sifat monitoringini kuchaytiradi, shuningdek, auditorlarning professional 
mulohazasi shakllanishida aniqlik, xolislik va asoslanganlik mezonlarini amalda qo‘llashni rag‘batlantiradi.

Bosqichma-bosqich amalga oshiriladigan islohotlar jarayonida dastlab ixtiyoriy, keyinchalik esa majburiy 
peer review mexanizmini joriy etish orqali auditorlik tashkilotlarida sifat nazoratining barqaror madaniyatini 
shakllantirish mumkin. Bu esa ichki baholash jarayonini takomillashtiradi, auditorlarning kasbiy mas’uliyatini 
oshiradi hamda jamoatchilik ishonchini mustahkamlaydi.

O‘zbekistonda auditorlik tashkilotlari o‘rtasida o‘zaro tajriba almashish mexanizmlarini kengaytirish, 
ichki audit sifatini baholashda professional mulohazaga asoslangan yondashuvlarni rivojlantirish maqsadga 
muvofiqdir. Bunda O‘zbekiston auditorlar palatasi va boshqa professional uyushmalarning roli alohida ahamiyat 
kasb etadi. Ular kasbiy mulohaza shakllanishiga oid maxsus metodik ko‘rsatmalar, tavsiyalar va o‘quv 
dasturlarini ishlab chiqib, ularni auditorlik amaliyotiga majburiy yoki tavsiyaviy tartibda joriy etish orqali tizimni 
izchil takomillashtirishi lozim.

Shuningdek, “peer review” tizimini joriy etish bo‘yicha normativ-huquqiy bazani mustahkamlash, 
auditorlarning malakasini oshirish hamda raqamli texnologiyalar asosida audit sifatini baholash tizimini yaratish 
kelgusida muhim natijalar beradi. Ushbu yo‘nalishlarda olib boriladigan tizimli ishlar O‘zbekiston auditorlik 
amaliyotining xalqaro standartlarga muvofiqligini ta’minlaydi, audit sohasining raqobatbardoshligini oshiradi 
hamda iqtisodiy ishonchlilik va shaffoflik darajasini yanada mustahkamlaydi.

